«Коми Республикаса медбур призывник-2015» конкурслӧн помшуӧмъясыс лоасны тӧдсаӧсь республикалӧн чужан лунӧ — моз тӧлысь 22 лунӧ

Коми Республикаса Юралысь Вячеслав Гайзерлы дінму конкурс кежлӧ дасьтысьӧм йылысь висьталіс Том йӧз агентствоса юрнуӧдысь Виктор Тельнов. Медбур призывникӧс-2015 бӧръясны муниципальнӧй бӧрйысян туръясын вермысьяс лыдысь ордйысьӧмъяс нуӧдігӧн, мый мунас Кӧрткерӧс районын Ас му радейтны велӧдан шӧрин база вылын. 

В.Тельнов висьталіс, мый ӧні помассьӧны кандидатъясӧс бӧръян удж.

«Дінму конкурсын участвуйтысьяслӧн списокъяс пӧшти дасьӧсь нин, боецъяслысь овъяссӧ, кодъяс кутасны дорйыны ассьыныс каръяслысь да районъяслысь чесьтсӧ, висьталасны вежон чӧжӧн. Муниципальнӧй тшупӧд вылын участвуйтісны пӧшти став окотитысь, ёнджыкасӧ участвуйтісны военно-патриотическӧя быдтан клубъясысь том йӧз. Та дырйи миянӧс шензьӧдіс сійӧ, мый кӧть и зэв паськыда уджаліс юӧртан кампания, конкурссӧ нуӧдігас нин каръясын да районъясын организаторъяс дорӧ шыӧдчисны том йӧз, кодъяс оз сулавны организацияясын да корисны пыртны найӧс участвуйтысьяс лыдӧ. Мӧд во татшӧм зільӧмсӧ аддзӧмӧн постарайтчам, медым сетны позянлун вермасьны кыдзи позьӧ унджык призывниклы», - пасйис В. Тельнов. 

Том йӧз агентствоса юрнуӧдысь висьталіс, мый республиканскӧй конкурслӧн медбӧръя этапсӧ нуӧдасны кыдзи полевӧй лагер.

«Вит лун чӧжӧн претендентъяслы ковмас прӧйдитны воинскӧй дисциплинаяс серти команднӧй да быд мортлы торъя вермасьӧмъяс. Ни пиысь — препятствие полоса мунӧм, армейскӧй эстафета, тактическӧй вермасьӧмъяс, спортивнӧй ордйысьӧмъяс, пуртъясӧн тыш, диверсионнӧй отрядъяслы паныд удж нуӧдӧм, а сідзжӧ тырвыйӧ салдат кӧлуйӧн марш бросок. Вермасьӧмъяслысь быд этап кутасны дасьтыны профессионалъясӧс корӧмӧн, сідзкӧ позьӧ шуны, мый конкурсыс зэв матын лоӧ армияса збыль олӧмлы, - тӧдчӧдіс Виктор Тельнов. - Прӧст кадӧ, мый, дерт жӧ, оз ло уна, том йӧз аддзысьласны боевӧй тышъясса ветеранъяскӧд да видзӧдасны спецподразделениеясса боецъяслысь показательнӧй выступлениеяс. Сідзкӧ, гажтӧмтчыны вермасьӧмъясын участвуйтысьяслы лоӧ некор».

Коми Республикаса Юралысь донъяліс вермасьӧмъяс дасьтан тшупӧдсӧ да висьталіс, мый окотапырысь видзӧдлас.

«Бӧръя кык-куим вонас, и тайӧ зэв тыдалӧ, миян призывникъясӧс армияын служитны дасьтан тшупӧдыс вежсис. Тайӧ абу сӧмын миян пытшкӧсса донъялӧм, но и донъялӧм командиръясӧн сэтшӧм войска часьтъясысь, кӧні служитӧны миян зонъяс. Вежсьӧ армия дорӧ видзӧдласыс, пыр унджык призывник аддзӧ службаысь содтӧд позянлун босьтны выль тӧдӧмлунъяс да уджсикасын кужанлунъяс, кутшӧмъяс отсаласны гражданка вылын. И призывникъяс костын конкурсъяс нуӧдӧмыс мед лоас пыр уджалысь инструментӧн, кыдзи военно-патриотическӧй уджын, сідзи и профориентационнӧй уджын. А дінмуса конкурс серти кӧ — быть паныдасьла сэні участвуйтысьяскӧд. Тӧда, мый тайӧ лоӧ зэв интереснӧй мероприятие», - висьталіс Коми Республикаса Юралысь Вячеслав Гайзер.

*** Конкурс котыртысьяс: Коми Республикаса том йӧз агентство, Коми Республикаса военнӧй комиссариат, Коми Республикаса пытшкӧс делӧяс министерство, Россия Федерацияса ПДМ пытшкӧс войскаяслӧн 5134 воинскӧй часьт, Коми Республикаса йӧзлысь дзоньвидзалун видзан министерство, Коми Республикаын Россияса ДОСААФ, «Афганистанса ветеранъяслӧн Россияса союз» КРО ООО.

«Коми Республикаса медбур призывник-2015» том йӧзлӧн республиканскӧй конкурс — ас му радейтны да пыдди пуктыны велӧдан туйвизя практическӧй площадка (полевӧй лагер), мый веськӧдӧма сы вылӧ, медым призывӧдз том йӧзлӧн лоис армияын служитӧм йылысь бур видзӧдлас, туйдӧдны том йӧзӧс сэтшӧм обществоӧ, кӧні том йӧз пӧвстын колана ногӧн гӧгӧрвосьӧны Россия Федерацияса вооружённӧй вынъяслӧн подувъясыс да подувпуктасыс. 
